Cavar muntanialas
Teidla Placi, ti eis staus a catscha ed a pesca. Raquenta, co fan ins atgnamein da cavar muntanialas?
- Mo sche ti damondas quei cheu, sche ina risposta dundel jeu. Sche vi jeu ruschanar in tec co quei va da cavar muntanialas. Quei ei lu buca grad in mistregn aschi sempel. Cavar muntanialas ei bien e grev. Jeu sun staus, jeu vi schon ruschanar, a cavar muntanialas sundel jeu staus pliras ga. Aber in cass vi jeu ruschanar, in special. Nus vevan giu quater, tschun entadem la Val Sumvitg in accord da lenna, lenna derschida, e quella vein nus stuiu luvrar si e far giu spel Rein. Cun carrs savevan ei buca menar giu quei ni cun sliusas. Resgiar si clofters e flessiar tochen ora, nua ch’ei pudevan sin via, nua ch’ei mavan cun carrs ni sliusas. Quei era igl atun, cu nus vein flessiau ora quei. Essan vegni ora cun quella lenna e tratg ord l’aua e purtau siadora alla riva, cavegliau si. Ei era ina sonda ed essan buca vegni da finir. Ei deva grad aunc in di per dus umens, epi han ei detg: “Ah, Placi, va ti en cugl Andreas gliendisdis e cavigliei si quei e rugalei ch’ei seigi tut rugalau naven.” Els vevan mises el Run. Nus essan i viaden e rugalau si. Essan i en la dumengia sera a maner el Run. Els vevan in aug che veva enzacons tiers leu. Auter veva ei negin en quels cuolms. Stai leu sur notg epi di el: “Ah, vus dus, demai che vus dus essas en cheu, mei ora damaun e fini si quels clofters, epi turnei cheu a durmir cheu sur notg, epi mei in di a cavar muntanialas. Ti Placi sas schon, nua ei ha muntanialas.” Hai jeu detg: “Oh, muntanialas sai jeu avunda, nua ch’igl ei; cu ins ei staus sin las alps.” Basta, nus essan i ora e finiu quei gliez di e la sera vegni anen e giu endamen: “Schia, damaun mein nus a cavar muntanialas.” Pala e zappun eran leu en tegia. Nus vein priu in fassuir cun nus. La damaun levai marvegl, ch’ei era buca clar aunc e mein siadora. Cu nus vegnin sin l’alp dadens da Rentiert – si cheu era ei en quellas draussas in chezer camutsch, in buc. Quel vevel jeu giu a mauns enqual ga e mai vegnius da prender giu. Quella damaun, cu nus essan i da cheu si, cu ei ha catschau dis hai jeu tertgau: “Lai ver, sche ti vesesses quel.” Jeu vevel mia buis pintga el rucsac cun mei. Cu nus vegnin ora si cheu, sche ditgel jeu ad el: “Mira, mira cheusi nua che quel ei, ei cheusi e solva! Ussa ti stai cheu grad eri. Jeu mondel da quellas draussas si a sezuppond. Lai ver, sche jeu vegnessel da far giu quel.” E rehticamein, sundel ius siadora e si sin tala distanza e tertgau: “Ussa stattas ti cheu. Cu el vegn ora, sche tilas ti.” Stau detg e fatg. Il camutsch ei vegnius ora e vi sin in biet ed jeu hai tratg. E sil schuz hai jeu viu ch’el ha fatg in sprun da tschei maun dil biet giu e viu pli bia nuot. Vai tertgau, el ei gartegiaus. Pi hai jeu dau is a miu camerat. Lez ei lu vegnius epi hai jeu detg ch’il camutsch vegni ad esser segir gartegiaus. Aber enzatgei stos jeu aunc dir. La damaun cu nus essan i naven dil cuolm leugiu, hai jeu giu priu ina cazzetta e fatg giu fulin giu dil funs dalla cazzetta en in pupi. Epi ha tschel schon detg: “Tgei leis Vus far cun fulin?” Pi hai jeu detg: “Quei drovel jeu oz.” Fatg quei en in pupi e mess en sac. Basta, el ei vegnius ed essan i si tier il camutsch. In chezer camutsch era quei. Priu ora il dadens e rugalau quei e pendiu el sin in grugn leu, sin in grepet. Pi essan nus i ô ella val dado el, i enasi, las muntanialas eran leuenasi pli ad ault, si sper il Trutg uors che mava vi Valesa. Pli baul era quei il trutg digl uors ch’ei raschunan aunc oz dil temps ch’ils uors traversavan aunc las alps. Nus essan i ora ed i da quella val enasi; cheu vegneva giuadora ina fontauna dad aua. Cu nus essan vegni si, nua che l’aua nascheva leu ni calava, pli ensi vegneva ei lu buc aua, leu hai jeu detg: “Spetga ti ussa in tec.” Il zappun e la pala vevan nus priu en tegia cun nus ed in fassuir vevan nus priu leugiu cun nus. “Spetga ti in tec. Ussa prendein nus fulin e prendein culs mauns aua e furschein il fulin enta maun e selavein che nus vegnin tut ners, che sch’enzatgi vegn, sch’enconuscher enconuschan ei buca nus. E schliglioc ston ei grad vegnir neutier e tschintschar.” E scurvanau si. Jeu vesevel buca con ners ch’jeu erel, aber jeu vesevel con ners che l’auter era. L’auter veseva mei. E scurvanau si che nus dus vesevan ora sco dus neghers, grad sco giavels. Ins stueva mirar bein. Ins saveva tgi ins era in cun l’auter, schiglioc vessen ins buca enconuschiu in l’auter. Lu essan nus i. L’auter rieva e scheva: “Sachermenen, quei cheu ei tuttina in bien patratg.” Pi jeu: “Aschia ston ins far. Sch’enzatgi vegn in tec pli da lunsch, sch’enconuschan ei nus buc.” Epi essan nus i enasi. Quei era enasisisum la val. Ina biala spunda. Pi ditgel jeu ad el: “Schia, ussa eisi cheu. Ussa cavein nus. “Jeu cavel e ti stos badelar ora.” El era bia pli giuvens ch’jeu e veva tschaffen da quei. Siu aug veva cudizzau dad ir. Vai tertgau: Jeu vi schon cavar. Quei ei terren luc si en quellas alps, quellas spundas teissas – e ti sas badelar ora. – “Gliez vegli el schon.” Basta priu e cavau. Gl’emprem, onsum era ei buca stappun. Cu nus essan stai en ina buccadetta, sch’eis ei vegniu stappun. Sas tgei ch’in stappun dad in staup da muntanialas ei? Quellas staupan ora quei aschi flot, che sche ti miras buca bein e lavuras cun precauziun, sche piardas ti il stappun nua ellas van en. Quellas stagnan ora quei aschi bein, grad sco tschei terren. Mo stos ti adina mirar quella crappa ch’ei staupan ora ei crappa rullada aschia. Ni ch’igl ei en enqual caussa fein, ch’ellas van en a far letg. Ti stos adina tener igl egl aviert cu ti cavas muntanialas, che ti vegnies suenter il vau. Sche ti piardas el, lu eis ti piars. – Basta, nus vein cavau en e quei stappun leva buca vegnir giu. Quei era forsa da maun su, en quella spunda teissa treis meters ault. Lu ha il stappun entschiet a semenar, semenar, seniester dalla spunda en. Jeu ditgel: “Quei ei da calar cheu da cavar. Il stappun muossa ch’ei va seniester en e nus stuein calar cheu ed ir plinenvi e dar en leu in foss.” Ed i vi e dau en. Cu nus essan stai en aschi sin quellas mesiras, havein nus schon giu precauziun ed essan vegni en aunc adina sin stappun. Pi ditgel jeu: “Mira cheu, nua ch’il stappun va. Surtut ver precauziun.” Pi vein nus stuiu turnar e dar en in tierz foss. Cu nus vein dau en lez leu, mava ei lu buca en aschi ad ault. Il staup mava dalla spunda teissa en e mava en e semenava seniester dalla spunda giu. Lu il tierz foss che nus vein dau en, essan nus vegni en ch’il stappun era libers. Lu ei quei en cheu ina chezra ruosna. Sas cheu drovan ellas il material da stuppar ora stappun. Quei prendan ellas tut or da cheu. Pi ditgel jeu: “Ussa vein nus schon tei.”


Nus vevan lu aunc priu enasi enzatgei d’encurir muntanialas, dus draus liungs, bials. Lu catschan ins quels draus dalla ruosna enagiu epi sas ti prender ora il draus e miserar, nua la ruosna va, con lunsch. E miserau giu epi ditgel jeu: “Oh, esser eis ei giu cheu.” Priu il zappun e cavau. Cavau giu il tschespet ed aunc in tec terren epi eis ei dau ensemen. Ina chezra ruosna. Basta, cheu era ei grad in letg. Jeu dabot prendel naven in tec quei tschespet e rugadau quei fein. Quels fan lu en dètgs letgs da fein. Rugadau ora quei fein – muntanialas nuot. Epi mondel jeu aunc in tec pli anen – ei era aunc en cheu in letg. Quei ein quellas famiglias, lein dir bab e mumma e tschellas famiglias che vegnan suenter, stattan mintgina da persei en sia habitaziun, mintgina. Quei ei interessant. E priu dabot e slargiau ora quella ruosna, quei era schon ina ruosna gronda, epi sundel jeu seruschnaus vi en tschella, da quella ruosna en. Mirau tschei letg ch’era en cheu. Nuot muntanialas. Nuot muntanialas. Ed en leu, nua che lez letg ei er’ei in crap e naven da quei crap mava ei si e mava ina ruosna davos quei staup en, nua che nus vevan cavau, nua ch’il stappun era. Davos viaden puspei, encunter mun viaden. Epi ditgel jeu: “Quellas ein idas da cheu en.” Basta quel ch’era cun mei, cavau vevan nus sco morders, quel di a mi: “Schia Placi, quei ei l’emprema e la davosa gada che jeu mondel a cavar muntanialas. Jeu hai saviu luvrar oz cheu e hai marveglias nuot pli da quei.” Epi ditgel jeu ad el: “Oh, jeu vegnel forsa schon aunc cheu ina ga. Quei fein cheu da quels letgs catschel jeu da tschella ruosna en epi staupel si cun tschespet. Pi bettel jeu en empau material aunc ch’ei hagi buca luft. Forsa ch’jeu vegnel lu aunc cheu ina ga.” – “Gliez fai ti tgei che ti vul.” Basta, nus essan i. Ed i giuadora e priu nies camutsch ed el rieva lu e scheva: “Silmeins in dètg camutsch vein nus.” Epi hai jeu detg: “Oh gie, esser cuntents era cun quei.” Ed essan i giu mises. Ussa cu nus eran giu en la val, sche vein nus vuliu selavar ed jeu hai tertgau: “Spetga ti in tec.” Nus selavavan ed jeu dumandavel el, sch’jeu seigi schubers; spieghel vevan nus nuot. Basta, cu jeu sundel staus schubers ed el era aunc pli che miez ners, hai jeu detg: “Ti eis era schubers stupent.” Tertgau. Ti mo va giu mises tier tiu aug, haha. Essan i giu e priu il camutsch ed i giu el mises. Cu siu aug ha viu quel, siu nevs, sche ha el entschiet rir e detg: “Oh, tgei giavel.” Jeu hai lu raschunau co quei ei iu. Basta, igl aug, cun quel mavan ins bia inaga ni l’autra a far il freveln. Quel scheva adina: “Placi, sche ti settas in camutsch, sch’il magun ed il dir, pren ô e dai a mi. Jeu sun bia cheu en quei cuolm e quei hai jeu terribel bugen. Il magun da far cutlas.” Vai jeu detg: “Gie, gie, bugen.” Quel vevan nus schon priu. Basta, igl aug ei staus cuntents aschia. Il camutsch vein nus partiu miez per in. Jeu sun lu ius a casa. Suenter sundel jeu ius en Crestlianders. Eran en leu vid pinar lenna. Hai gidau leu in da quels possessurs. Gidau in’jamna vid lenna, far giu lenna ch’ei schevan lu ir sin suga lu pli tard. Ei plueva e si dad ault neveva ei. Ed jeu vevel adina quellas muntanialas el tgau. Basta, jeu hai stuiu empau suttacumber, epi ditgel jeu ad in miu frar: “Ti, vegnesses ti buca cun mei? Nus essan stai si cheu ed aschia ed aschia e leuen hai ina partida muntanialas. Igl ei schon giu neiv ussa, aber... Pala e zappun vein nus schau cheusi tut sut in grep en. Sche nus vegnin buca dad ir si, mondel si primavera e prendel giu tut.” Pi di el: “Oh, jeu sundel buca grad fetg scaldaus vid quei da cavar muntanialas, aber sche ti vul, sche vegnel jeu.” Vein nus fatg giu dad ir in di. Ed i suenter mesanotg vi; encunter damaun essan nus i viaden en Val Sumvitg. Cu nus essan stai viaden cheu, dadens ils Bogns sche ha ei entschiet a plover. Pi essan nus i en leu sur Rosas epi hai jeu detg: “Tgei lein i, lein i cheu en clavau sin quei fein. Forsa ch’ei cala cu ei vegn clar.” I en cheu sin quei fein ed ha calau nuot. Stai en cheu ditg e liung. La finala enzacu avon miezdi essan nus vegni ora epi di miu frar: “Lein i sin la Val dil Camenisch in tec cun la buis a catscha. Forsa ch’ei dat enzatgei si cheu.” Jeu hai nuota grad giu tschaffen dad ir en da quella aura, aber el bein. Pi essan nus i si. Miu frar ei lu ius empau entuorn e vegnius da sittar in camutsch. Jeu hai fatg nuot. Vegnius giu e detg: “Oh basta, enzatgei eis ei.” I a casa. Aschia ha ei langhergnau vi aunc enzacons dis. Epi eis ei aunc vegniu bial’aura. E lu ei miu frar vegnius epi vein nus aunc fatg vegnir in, in um empau pli passau ch’ei era staus a cavar muntanialas avon onns. Ed essan i en ed i siadora. La midada da sut era aunc aschi terreina. Sche sisu era lu neiv. E pli ad ault che nus mavan enasi, – quei era lu enasi sisum l’alp, – e pli bia neiv. Deno teneva sumada grad sco in fier, pertgei duront quella ruha veva ei empau pluviu e neviu egl ault. Basta, els han nuota giu tschaffen. Epi fetschel jeu: “Bein bein, tegn sumada cheu grad sco in fier. Nus mein enasi. Las muntanialas ein tuttina el tratsch. E la neiv ch’ei cheusi bettin nus ora.” Pi essan nus i siaden, e nua che nus vevan cavau en quels fossuns era quei cuflau e neviu che ti vesevas grad mo aschi il foss. Ah, quels dus eran nuota dalla buora… Epi hai jeu detg: “Tumadads, tscha, la neiv ei gleiti bessa or da cheu.” E priu e bess ora tut quella neiv. Jeu hai bess ora ella. Tschels scurlavan il tgau. Vai jeu detg: “Oh, per empau neiv cheu ha da far nuot.” Cu igl ei stau ora e rugalau naven quei tratsch ch’era bess vi encunter, ch’ei era mo il tschespet, vai jeu detg: “Ussa tedlei, ussa tilel jeu giu ils tschespets e cheu hai jeu stuschau en il strom ed esser ein ellas da cheu en.” Priu e tratg giu ils tschespets, sch’era il fein cheu ch’jeu vevel stuschau viaden. Epi sundel jeu ius en cul maun e mirau. Sche ditgel jeu anavos: “Las muntanialas ein cheu.” Basta jeu erel en cheu en la ruosna e prendevel ora ina suenter l’autra e targevel davos mei ora. Quellas eran grad sco sch’ei fussen futsch. E tilel ora diesch, epi ditgel jeu: “Veseis ussa tgei ch’igl ei. Haha. Ins sto mai piarder la curascha.” Diesch muntanialas! Ei fuva era en empau da quellas pli pintgas, aber schiglioc bialas. Essan stai fetg cuntents.

